
Geloofsvraag: Hoe sien ons verassing? 

Daar is verskeie goeie redes hoekom mense vandag geliefdes se liggame laat veras. Van die redes 

sluit die volgende in: 

 

1. In Suid-Afrika word die meeste begraafplase nie meer behoorlik in stand gehou nie, en 

sommige begraafplase het onveilig geword. In sulke begraafplase word grafte ook soms 

gestroop en geskend. Privaat begraafplase waar hierdie probleme nie voorkom nie, is vir baie 

families onbekostigbaar. 

2. Kremasie is baie goedkoper as ŉ begrafnis.  

3. Mense argumenteer ook dat baie gelowiges se hele liggame deur die eeue verbrand is (bv. op 

brandstapels, of in industriële brande, of motorongelukke, ens.) of dele van hulle liggame is 

verbrand bv. nadat dit geamputeer is. Dit verander egter niks aan hierdie gelowiges se saligheid 

nie, en God sal steeds die mense se liggame as verheerlikte liggame opwek. (1 Kor. 15:35-44) 

4. Grafte word ook nie vir ŉ onbepaalde tyd in hulle oorspronklike toestand gelos nie. Baie 

begraafplase word in elk geval opgeruim, bv. om ŉ ontwikkeling daar te doen. Dan is die graf 

van jou geliefde in elk geval daarmee heen. 

5. Die mens se liggaam keer in elk geval na ŉ begrafnis terug na stof (Gen. 3:19), met kremasie 

bespoedig ons net die proses. 

6. Soms wanneer mense verhuis, dan bly die graf verlate en niemand besoek of versorg dit meer 

nie. 

7. In tye van pandemies hou verassing minder gesondheidsgevare in as begrafnisse. 

8. Ens. 

 

Dr. A. Lindhout, ŉ gereformeerde predikant van die GKSA, het ŉ boekie geskryf oor verassing, met 

die titel “Verassing in die lig van die Bybel”. Hy is ŉ voorstander van begrafnis en noem die volgende 

argumente hoekom gelowiges eerder begrawe moet word: 

1. In die Ou Testament was kremasie bekend. Dit was egter ŉ meestal ŉ verswarende straf op die 

doodstraf. Verg. Lev. 20:14, Lev. 21:9, Jos. 7:25. 

2. Soms is kremasie gebruik in uitsonderlike voorvalle, bv.: 

a. Om te verhoed dat die Filistyne die liggame verder vermink. 1 Sam. 31:12.  

b. En toe die stad beleër was, en die liggame nie buite die stad begrawe kon word nie, en 

ŉ gesondheidsgevaar ontstaan het. Amos. 6:10. 

3. God self het Moses begrawe. Deut. 34:5-6.  

4. Abraham, het nog geen grond in Kanaän besit nie, maar hy het wel ŉ familiegraf daar gekoop, 

omdat die Here die land aan sy nageslag beloof het. (Gen. 23). Begrafnis, en ook die plek waar 

jy begrawe word, was dus vir Ou Testamentiese gelowiges belangrik. 

5. Gelowiges in die Nuwe Testament is onder normale omstandighede steeds begrawe, soos in 

die Ou Testament. (Mark. 6:29, Joh. 5:28, Joh. 11:17, Hand. 5:6&10, Hand. 8:2) 

6. Jesus is begrawe.  

7. 1 Kor. 15:35-44. Paulus gebruik die beeld van ŉ saadkorrel wat in die grond gesaai word, om ŉ 

begrafnis uit te beeld. Wanneer jy die saad saai in die grond, saai jy dit met die verwagting van 

iets heerliker wat gaan opkom (bv. ŉ koringplant). So begrawe mens ook die persoon met die 

verwagting dat die persoon met ‘n verheerlikte liggaam gaan opstaan. 

8. Ons liggame behoort nie aan onsself nie, maar aan God, in lewe en in sterwe. 1 Kor. 6:19. 

Heidelbergse Kategismus Sondag 1. Ons mag dus ook nie met ons dooie liggaam laat maak 

wat ons wil nie. 

9. Daar is ook iets baie terapeuties in die daad van begrafnis.  

10. Die eerste krematoriums in Suid-Afrika is deur Moslems en Hindoes ingebring. Kremasie onder 

normale omstandighede het sy oorsprong by die heidene, en nie by gelowiges nie.  

 



Slotsom 

1. Daar is goeie argumente aan beide kante. 

2. Daar is nie ŉ direkte vers in die Bybel wat sê dat jy moet begrawe, of dat jy nie ŉ liggaam mag 

verbrand nie. So, ons moet ruimte laat vir beide beskouings. 

3. Hierdie kan ‘n sensitiewe onderwerp wees vir mense. Dit is nie gewens om hierdie onderwerp 

na ŉ afsterwe met die familie te bespreek nie. Indien moontlik, kry eerder duidelikheid daaroor 

voor die afsterwe. Die familie kan dikwels ook met skuldgevoelens worstel, indien hulle nie die 

persoon se wense nagekom het nie. 

4. Rom. 14:23: En enigiets wat 'n mens nie uit geloofsoortuiging doen nie, is sonde. So, indien jy 

en jou familie regtig nie oortuig voel in julle harte nie, laat jou eerder begrawe. 

5. Ons moet in liefde ook mekaar in ag neem. Neem daarom ook jou familie in ag vir wie dit ŉ baie 

sensitiewe onderwerp kan wees, voor jy besluit. 

 


